Вынсьӧдӧма 2012 - 2017 вояс вылӧ Коми Республикаын челядьлысь интересъяс видзан стратегия

2012 вося кӧч тӧлысь 20 лунся 309-р №-а лӧсялана тшӧктӧмсӧ кырымаліс Коми Республикаса Юралысь Вячеслав Гайзер. Стратегияын урчитӧма челядьлысь интересъяс дорйӧмын канму политикалысь медшӧр тувизьяс да могъяс да сійӧс збыльмӧдӧмын медшӧр механизмъяс, мый подуласьӧ ставлы тӧдса принципъяс да йӧзкост инӧд нормаяс серти.

«Стратегиялӧн могыс — миян республикаын дорйыны инӧдсӧ быд том олысьлысь да лӧсьӧдны колана условиеяс, медым быд боксянь сійӧс сӧвмӧдны. Миянлы колӧ выльысь видлавны став туйвизьсӧ, мый веськӧдӧма семьялы, мамлунлы да батьлунлы, енбиа челядьлы да том йӧзлы, дзоньвидзалунын дзескӧдӧм позянлуна челядьлы отсӧг сетӧм вылӧ. Колӧ ӧтувтны вынъяс и ведомствояслы, и общественнӧй организацияяслы, а сідзжӧ челядьлы да налӧн бать-мамлы, да сетны ассьыныс вӧзйӧмъяссӧ дінмулӧн стратегия збыльмӧдӧм вылӧ лӧсьӧдан мероприятиеяс планӧ», - пасйис республикаса Юралысь.

Дінмуса стратегия артыштӧма збыльмӧдны татшӧм юкӧнъясын: челядьдыр видзан семейнӧй политика; бур тӧдӧмлунъяс босьтны позянлун, челядьлӧн культурнӧя сӧвмӧм да найӧс лёк юӧрысь видзӧм; челядьлысь дзоньвидзалун видзӧм да налы дзоньвидза оласног вылӧ условиеяс лӧсьӧдӧм; ӧткодь позянлунъяс челядьлы, кодъяслы колӧ канмусянь торъя тӧжд, сетӧм; челядьлысь инӧд да интересъяс доръян система лӧсьӧдӧм.

Стратегия збыльмӧдӧм могысь нуӧдасны  мониторинг, кутшӧм семья да челядь серти Коми Республикаын примитӧм содтӧд социальнӧй гарантияяслӧн окталуныс: дінмуса семейнӧй капитал, кагаӧс пи-ныв пыдди босьтігӧн ӧтчыдысь сетан пособие, бать-мамтӧм челядьлы да бать-мам дӧзьӧртӧг кольӧм челядьлы налысь олан жыръяс капитальнӧя либӧ быдлунъя дзоньталӧм вылӧ рӧскод вештӧм кузя содтӧд социальнӧй гарантия. Талунъя кадӧ пыртӧма вӧзйӧмъяс, кыдзи водзӧ кольны олӧмӧ тайӧ гарантияяссӧ. Таысь ӧтдор, стратегия збыльмӧдӧм серти артыштӧма пӧртны олӧмӧ содтӧд мераяс, сы лыдын сӧвмӧдны челядьӧс школаӧдз велӧдан выль формаяс, челядьлысь семейнӧй видзанінъяс, регыдъя отсӧг сетан службаяс, челядьлы ворсӧмъясӧн отсӧг сетан шӧринъяс. Водзӧ вылӧ артыштӧма лӧсьӧдны инклюзивнӧй велӧдчӧм сӧвмӧдан да сылы отсӧг сетан ресурснӧй шӧрин, пыртны дон босьттӧг содтӧд тӧдӧмлун сетан гарантируйтӧм услугаяс, медицина, спорт да прӧст кад коллялан услугаяс босьтӧм вылӧ челядьлы именнӧй сертификатъяс.

***2012  - 2017 вояс вылӧ Коми Республикаын челядьлысь интересъяс видзан стратегия примитӧма 2012 — 2017 вояс вылӧ национальнӧй стратегия серти, мый вынсьӧдӧма тавося лӧддза-номъя тӧлысьын Россия Федерацияын челядьлысь олӧм бурмӧдӧм кузя канму политика збыльмӧдан план серти.
